Һәркемнең күңелендә яшәүче акчарлакка...

Сарварова Ландыш Люкс кызы,    

Казан шәһәре 51 нче гомуми белем мәктәбенең

татар теле һәм әдәбияты укытучысы

Тормыш максаты – камиллеккә омтылу, һәрберебезнең бурычы
 аны үзебездә, эшләребездә, кылган гамәлләребездә булдыру. Р. Бах.
Чын укытучының төп бурычы нидән гыйбарәт соң? Укучыларга белем бирүдә генәме? Әйе, нинди дә булса күнекмәләргә өйрәтергә була. Миңа калса, укытучының вазифасы укучыларның белем алырга омтылышын арттыруда. Ул аларда укуга кызыксындыру тудырырга, иҗади фикерләүләрен булдырырга, тормышта үз урыннарын табарга ярдәм итәргә тиеш. Мин – укытучы, үз эшемне яратам. Яраткан һөнәрем белән шөгыльләнергә яратам. Укытучы һөнәре минем өчен нәрсә соң?

– үз-үземне танып белү;

– үземнең кирәк икәнлегемне аңлатучы һәм эшемнән канәгатьләнү ала торган шөгыль; 

– миңа тормышта көч һәм алга этәргеч биреп торучы һөнәр. 
Минем укытучылык хезмәтемне сайлауда бабамның роле бик зур.  Меңләгән сугыш ятимнәрен үз канаты астына җыйган, аларга “әти”булган, хезмәт аша балаларга белем-тәрбия биргән татарның “Макаренкосы”. Һәр балага җылы-наз тапкан, аларның күңеленә үтеп керә алган укытучы да, тәрбияче дә. Хәзергесе вакытта мин бабамның эшен дәвам итәм. Аның кылган эш-гамәлләре, тәрбия алымнары минем хезмәтемдә үрнәк.
Укытучы һәрвакыт үсештә булырга тиеш. Ул үз өстендә эшли, эзләнә, өйрәнә, укый, камиллеккә омтыла. «Кешегә сабый чагыннан ук һәм һәрвакыт укырга кирәк. Барлык күренекле галимнәр башкаларны өйрәтү белән генә чикләнмәгәннәр, үзләре дә гомерләренең ахырына кадәр укыганнар. Укудан туктасаң, башкаларны укыта алмаячаксың», – дип әйткән Д.С.Лихачев. Төрле уңышларга ирешү өчен укытучыга белем, фән, сәләт ярдәм итә. Профессиональ курслар һәм семинарлар, өлкән коллегаларның дәресләрен һәм мастер-классларын карау, педагогик киңәшмәләрдә катнашу – болар бары да укытучы һөнәренең уңышка ирешү нигезенә салынган ташлар. 

Безнең эштә укытып кына калмыйча, балаларны ярату да бик кирәк. Бу балалар янында гына булу түгел, аларның эчке дөньяларын аңлау, аларның күңеленә үтеп керә белү дә. Әгәр мин эшемдә баланың күңелендә телгә карата кызыксындыру тудыра алганмын икән, аларга алга таба өйрәнергә булыша алганмын икән һәм алар белән үз телемдә сөйләшә алам икән, бу инде эшемнең күпмедер нәтиҗәсе. Тел һәм әдәбият дәресләрендә без язучыларның иҗатлары белән танышабыз, әсәрләрен өйрәнәбез, милли йолаларына, халкының тарихына, традицияләренә тукталабыз. Укытучыларга укыту белән беррәттән халыкның рухи мирасын тапшыру да йөкләнгән.
Мин укучыларымны яхшылыкка, бер-берсен хөрмәт итәргә, намуслы, гадел булырга өйрәтәм, аларда шәхес күрергә, үзләрендә ышаныч тудырырга тырышам. Бала үз мөмкинлекләрен күрә белергә, мөстәкыйльлеккә өйрәнергә, гомумән үзендә “укытучы” күрергә, ә без, укытучылар, аңа юл күрсәтергә, танып-белергә мөмкинлек бирергә тиеш. Бу эштә төрле гамәли конференцияләрдә, олимпиадаларда катнашуның роле зур дип саныйм. Мин үз балаларыма да бер югарылыкта гына тукталып калмаска, уңышка ирешүнең юлларын эзләргә кирәк дип киңәш бирәм. 
“Яраткан кешеләрдән генә үрнәк алалар.Уңышка ирешкәннәрне генә яраталар” дигән әйтем бар. Мин бу сүзләр белән килешәм. Ә менә уңышка ирешү өчен һәрвакыт эзләнергә, өйрәнергә, укырга – алга омтылырга кирәк.

